Վրաստանի օրգանական օրենքը
Հանրաքվեի մասին
2002 թվականի նոյեմբերի 19-ի Վրաստանի օրգանական օրենք №1746 – ՎՕՏ I, № 29, 26.11.2002թ., հոդվ.132
 
Գլուխ I. Ընդհանուր դրույթներ
  
Հոդված 1. Հանրաքվե
1. Հանրաքվեն ընդհանուր-ժողովրդական հարցում է քվեարկությամբ, առանձնապես պետական ​​կարևոր հարցերի վերջնական որոշման համար։
2. Հանրաքվեն ժողովրդի իշխանության իրականացման ձևերից մեկն է, որն ապահովված է Վրաստանի Սահմանադրությամբ և սույն օրենքով։
3. Հանրաքվեն անցկացվում է Վրաստանի ողջ տարածքում։
4. Հանրաքվեն կազմակերպվում է համընդհանուր, հավասար և ուղղակի կամարտահայտման նպատակով, գաղտնի քվեարկությամբ:
5. Քաղաքացիները հանրաքվեին մասնակցում են անմիջականորեն և անձամբ։ Հանրաքվեի յուրաքանչյուր մասնակից ունի մեկ ձայն։
6. Հանրաքվեին մասնակցությունն ազատ  է, քաղաքացիների կամքի դրսևորման նկատմամբ վերահսկողություն չի թույլատրվում։
7. Հանրաքվեն նախապատրաստվում և անցկացվում է բաց և հրապարակային:

Հոդված 2. Հանրաքվեի մասնակիցները
1. Հանրաքվեի օրը 18 տարին լրացած Վրաստանի քաղաքացիներն իրավունք ունեն մասնակցելու հանրաքվեին՝ անկախ ռասայից, մաշկի գույնից, լեզվից, սեռից, կրոնից, քաղաքական և այլ կարծիքներից, ազգային, էթնիկական և սոցիալական պատկանելությունից, ծագումից, գույքային և կոչումային կարգավիճակից, բնակության վայրից։ 
2. Հանրաքվեին մասնակցելու իրավունք չունի քաղաքացին, որը․  
ա) դատարանի վճռով ճանաչվում է աջակցություն ստացող և տեղավորվում համապատասխան ստացիոնար բուժհաստատությունում,
բ) դատարանի վճռով առանձնապես ծանր հանցագործության համար գտնվում է քրեակատարողական հիմնարկում։
2010 թվականի մարտի 9-ի Վրաստանի  օրգանական օրենք № 2722 – ՎՕՏ I, № 12, 24.03.2010թ., հոդվ.43 
2015 թվականի մարտի 20-ի Վրաստանի օրգանական օրենք № 3403 – կայք, 31.03.2015թ.
2018 թվականի հուլիսի 21-ի Վրաստանի օրգանական օրենք № 3267 – կայք, 13.08.2018թ.

Հոդված 3. Հանրաքվեի հարցերը
1. Հանրաքվե կարող է կազմակերպվել հատկապես կարևոր պետական ​​հարցերի շուրջ, այդ թվում՝ Վրաստանի օրենքներով, միջազգային պայմանագրերով և համաձայնագրերով նախատեսված կարևորագույն հարցերի և սկզբունքների մասին։
11. Հանրաքվե կարող է անցկացվել նաև ընդհանուր-պետական հարկի նոր տեսակի ներմուծման, ​​ բացի ակցիզից, կամ ընդհանուր-պետական հարկատեսակի համաձայն առկա դրույքաչափի վերին շեմը բարձրացնելու նպատակով:
2. Հանրաքվե չի կարող անցկացվել.
ա) օրենք ընդունելու կամ չեղարկելու մասին, 
բ) համաներման կամ ներման պատճառով,
գ) միջազգային պայմանագիրը վավերացնելու կամ չեղարկելու  մասին,
դ) անձի հիմնական սահմանադրական իրավունքի սահմանափակում նախատեսող հարցի մասին:
2013 թվականի սեպտեմբերի 6-ի Վրաստանի օրգանական օրենք № 1018 – կայք, 23.09.2013թ.
2018 թվականի հուլիսի 21-ի Վրաստանի օրգանական օրենք № 3267 – կայք, 13.08.2018թ.


Հոդված 4. Հանրաքվեի կազմակերպումը
1. Վրաստանի Նախագահն իրավազոր է հանրաքվե նշանակել Վրաստանի խորհրդարանի, Վրաստանի կառավարության կամ առնվազն 200 000 ընտրողների պահանջով` դրա նշանակման մասին պահանջը ստանալուց հետո 30 օրվա ընթացքում:
11. Սույն օրենքի 3-րդ հոդվածի 11 կետով նախատեսված դեպքերում հանրաքվեի նշանակում նախաձեռնելու իրավունք ունի միայն Վրաստանի կառավարությունը։
2. Հանրաքվե չի կարող անցկացվել.
ա) Վրաստանի վրա զինված հարձակման դեպքում,
բ) երբ երկիրը գտնվում է պատերազմական վիճակում,
գ) զանգվածային անկարգությունների, ռազմական հեղաշրջումների, զինված ապստամբությունների, էկոլոգիական աղետների և համաճարակների կամ այլ դեպքերում, երբ պետական ​​մարմինները զրկված են սահմանադրական լիազորությունների բնականոն իրականացման հնարավորությունից։
3. Միևնույն հարցով հանրաքվե չի կարող նշանակվել մեկ տարվա ընթացքում այն օրվանից,  երբ պաշտոնապես հրապարակվել են այս հարցով կայացած հանրաքվեի արդյունքները։
2013 թվականի սեպտեմբերի 6-ի Վրաստանի օրգանական օրենք № 1018 – կայք, 23.09.2013թ.
2018 թվականի հուլիսի 21-ի Վրաստանի օրգանական օրենք № 3267 – կայք, 13.08.2018թ.

Հոդված 5. Հանրաքվեի լեզուն
Վրաստանում հանրաքվեն պատրաստվում և անցկացվում է վրացերեն, իսկ Աբխազիայում՝ նաև աբխազերեն։

Հոդված 6. Հանրաքվեի կազմակերպման նյութական ապահովումը
1. Հանրաքվեի կազմակերպման նյութական ապահովումն իրականացվում է Վրաստանի պետական ​​բյուջեի միջոցների հաշվին։
2. Մունիցիպալիտետի մարմինները ապահովում են հանրաքվեի նախապատրաստման և կազմակերպման համար անհրաժեշտ շենքերի և սարքավորումների հատկացումն ու նախապատրաստումը:
2020 թվականի հուլիսի 15-ի Վրաստանի օրգանական օրենք № 6864 – կայք, 28.07.2020թ.

Հոդված 7. Քարոզչություն
1. Քաղաքացիները, քաղաքական կուսակցությունները, քաղաքացիների հասարակական միավորումները, նախաձեռնող խմբերն իրավունք ունեն առանց խաչընդոտի քարոզչություն իրականացնել՝ կապված հանրաքվեի հետ, ինչպես նաև՝ հանրաքվեում բարձրացված հարցի շուրջ։
2. Հանրաքվեի հանձնաժողովի անդամները չեն կարող քարոզչություն անել հանրաքվեի կամ դրա վերաբերյալ բարձրացված հարցի շուրջ:
3. Հանրաքվեի օրը չի թույլատրվում քարոզչություն։

Հոդված 8. Հասարակական կարծիքի հետազոտության կազմակերպումը և արդյունքների հրապարակումը
1. Հանրաքվեի օրը մինչև քվեարկության ավարտն արգելվում է հետազոտել հասարակական կարծիքը։ Նախկինում կատարված հետազոտությունների արդյունքները կարող են հրապարակվել կամ մեկնաբանվել հանրաքվեի օրվանից մեկ շաբաթ առաջ, եթե դրանք ուղղակի կամ անուղղակի կապ ունեն հանրաքվեի ներկայացված հարցի հետ։


Գլուխ I1. Պլեբիսցիտ
1996 թվականի հոկտեմբերի 29-ի Վրաստանի № 460 օրենք – Խորհրդարանի տեղեկատուներ № 27-28/4, 21.11.1996 թ., էջ 52.

Հոդված 81. Պլեբիսցիտի նշանակման և անցկացման կարգը
1. Պլեբիսցիտը ընդհանուր-ժողովրդական հարցում է՝ քվեարկությամբ պարզելու Վրաստանի ընտրողների կամ նրանց մի մասի կարծիքը հատկապես կարևոր պետական ​​հարցերի վերաբերյալ։
2. Պլեբիսցիտը նշանակում է Վրաստանի վարչապետը։
3. Պլեբիսցիտի արդյունքները պետական ​​ իշխանության մարմինների համար խորհրդատվական բնույթ ունեն։  
4. Պլեբիսցիտի անցկացման նկատմամբ կիրառվում են սույն օրենքով սահմանված կանոնները, բացառությամբ նույն օրենքի 4-րդ հոդվածի:
1996 թվականի հոկտեմբերի 29-ի  Վրաստանի օրենք № 460 – Խորհրդարանի տեղեկատուներ № 27-28/4, 21.11.1996 թ., էջ 52
2013 թվականի սեպտեմբերի 6-ի  Վրաստանի օրգանական օրենք № 1018 – կայք, 23.09.2013թ.

Գլուխ II. Հանրաքվեի նախապատրաստումը և նշանակումը

Հոդված 9. Հանրաքվեի նշանակումը
1. Հանրաքվեն հրամանագրով նշանակում է Վրաստանի Նախագահը, որի համար անհրաժեշտ է Վրաստանի վարչապետի համամասնակցությունը, բացառությամբ այն դեպքերի, երբ հանրաքվեն նշանակվում է Վրաստանի կառավարության պահանջով։
2. Հանրաքվեն նախապատրաստում և անցկացնում է Հանրաքվեի կենտրոնական հանձնաժողովը:
2013 թվականի սեպտեմբերի 6-ի  Վրաստանի օրգանական օրենք № 1018 – կայք, 23.09.2013թ.
2018 թվականի սեպտեմբերի 5-ի  Վրաստանի օրգանական օրենք № 3377– կայք, 21.09.2018թ.

Հոդված 10. Հանրաքվեի կազմակերպման նախաձեռնող խումբը
1. Եթե հանրաքվե անցկացնելու նախաձեռնությունը պատկանում է ընտրողներին, ապա ստեղծվում է նախաձեռնող խումբ։ Նախաձեռնող խմբի ցուցակում պետք է ներառվեն նրա յուրաքանչյուր անդամի անունը, ազգանունը, բնակության վայրը և կոնտակտային հեռախոսահամարը։ Նախաձեռնող խումբը պետք է հստակ և կոնկրետ ձևակերպի հանրաքվեի համար առաջարկվող հարցը։
2. Նախաձեռնող խումբը դիմում է Հանրաքվեի կենտրոնական հանձնաժողով՝ նախաձեռնող խմբի կողմից հանրաքվեի համար առաջարկած հարցը  գրանցելու խնդրանքով, նախաձեռնող խմբի հետ համաձայնեցված պետք է հստակեցվի հարցի ձևակերպումը։
3. Հանրաքվեի կենտրոնական հանձնաժողովը գրանցում է հանրաքվեի առաջարկվող հարցը,  նախաձեռնող խմբի կազմը և պաշտոնական մամուլում հրապարակում   դրա մասին տեղեկատվությունը և նախաձեռնող խմբի հասցեն:
4. Հանրաքվեի համար առաջարկվող հարցը ներառվում է ընտրողների ստորագրությունների թերթիկներում:
5. Գրանցման վկայականը նախաձեռնող խմբին տրվում է գրանցման համար դիմելու օրվանից հետո մեկամսյա ժամկետում: Գրանցման մերժում  թույլ է տրվում, եթե խախտվում են սույն օրենքի պահանջները:
6. Նախաձեռնող խումբը կարող է գրանցման մերժումը ստանալուց հետո 5-օրյա ժամկետում այն ​​բողոքարկել համապատասխան շրջանային (քաղաքային) դատարան, որը 5-օրյա ժամկետում կքննի բողոքը և կկայացնի որոշում, որը կարող է բողոքարկվել օրենքով սահմանված կարգով։
2005 թվականի հունիսի 23-ի  Վրաստանի օրգանական օրենք №1739 – ՎՕՏ  I,  № 36, 11.07.2005թ., հոդվ. 226
2017 թվականի հուլիսի 26-ի  Վրաստանի օրգանական օրենք № 1277 – կայք, 29.07.2017թ.

Հոդված 11. Ստորագրահավաքի կարգը և ժամկետները
1. Նախաձեռնող խումբը ստորագրահավաքն սկսում է գրանցման վկայականը ստանալու օրվանից։
2. Ստորագրությունները պետք է հավաքվեն նախաձեռնող խմբի հետ համաձայնեցված և Հանրաքվեի կենտրոնական հանձնաժողովի կողմից հաստատված նմուշի թերթիկի վրա: Յուրաքանչյուր նման թերթիկ պետք է ստորագրի ոչ ավելի, քան 50 քաղաքացի, ովքեր պետք է գրեն իրենց անունը, ազգանունը, ծննդյան տարեթիվը, անձը հաստատող փաստաթղթի համարը, հասցեն և ստորագրության ամսաթիվը։ Վերը նշված տվյալներով լրացված յուրաքանչյուր թերթիկ ստորագրվում է ստորագրահավաքի համար պատասխանատու անձի կողմից՝ նշելով իր հասցեն, իսկ ստորագրությունը վավերացվում է նոտարական գրասենյակում։
2020 թվականի հուլիսի 15-ի  Վրաստանի օրգանական օրենք № 6864 – կայք, 28.07.2020թ.

Հոդված 12. Ստորագրահավաքի արդյունքների քննարկումը
1. Լրացված ստորագրությունների թերթիկներն ուղարկվում են նախաձեռնող խմբին, որը կազմում է ստորագրահավաքի արդյունքների ամփոփված տվյալները և քաղաքացիների ստորագրության թերթիկների տեսքով ուղարկում Հանրաքվեի կենտրոնական հանձնաժողով՝ գրանցման վկայականը ստանալուց ոչ ուշ, քան երեք ամիս հետո:
2. Հանրաքվեի կենտրոնական հանձնաժողովը ստուգում է մտից  նյութերը, և եթե համարում է, որ դրանք չեն հակասում սույն օրենքի պահանջներին, ապա իր եզրակացությունը և հանրաքվե անցկացնելու մասին  նախաձեռնող խմբի պահանջը ներկայացնում է Նախագահին ոչ ուշ, քան մեկ ամսում։
3. Եթե պարզվում է, որ քաղաքացին երկու կամ ավելի անգամ է ստորագրել հանրաքվեի անցկացման մասին դիմումը, ապա նրա բոլոր ստորագրությունները համարվում են անվավեր: 

Հոդված 13. Հանրաքվեի անցկացման պահանջի հետ կապված որոշման ընդունումը
1. Հանրաքվեի կենտրոնական հանձնաժողովը հանրաքվեի հարցը  ներկայացնում է Վրաստանի Նախագահին։
2. Հանրաքվե անցկացնելու պահանջի վերաբերյալ Վրաստանի Նախագահն ընդունում է հետևյալ որոշումներից մեկը.
ա) հանրաքվեի օր  նշանակելու մասին, 
բ) հանրաքվե կազմակերպելու խնդրանքը պատճառաբանված մերժելու մասին։
3. Հանրաքվեի նշանակման մասին որոշումը հրապարակվում է Վրաստանի Նախագահի հրամանագրով՝ հանրաքվեի նշանակման վերաբերյալ Վրաստանի խորհրդարանի/Վրաստանի կառավարության պահանջը, ինչպես նաև, «Վրաստանի ընտրական օրենսգիրք»  Վրաստանի օրգանական օրենքի 177-րդ հոդվածով նախատեսված Վրաստանի Կենտրոնական ընտրական հանձնաժողովի եզրակացությունը ստանալուց հետո՝ 30 օրվա ընթացքում։ Վրաստանի Նախագահի հրամանագրին անհրաժեշտ է Վրաստանի վարչապետի համաստորագրություն, բացառությամբ այն դեպքի, երբ  հանրաքվեն նշանակվում է  Վրաստանի կառավարության պահանջով։
4. Հանրաքվեի անցկացման մասին հրամանագրում պետք է տրված լինի հանրաքվեի անցկացման ամսաթիվը և հանրաքվեի դրված հարցի ճշգրիտ ձևակերպումը։ Սույն հրամանագիրը բնակչությանը կտեղեկացվի պաշտոնական մամուլով և զանգվածային լրատվության այլ միջոցներով՝ հրամանագրի հրապարակումից ոչ ուշ, քան 3 օրում։
5. Հանրաքվեի օրը նշանակելու մասին Վրաստանի Նախագահի հրամանագրի հրապարակումից հետո 7-օրյա ժամկետում Վրաստանի կառավարությունը որոշում է ընդունում հանրաքվեի կազմակերպումն ապահովելու մասին, որով սահմանվում են ֆինանսավորման և հանրաքվեի կազմակերպման հետ առնչվող այլ հարցեր։  
2013 թվականի սեպտեմբերի 6-ի Վրաստանի օրգանական օրենք №1018 – կայք, 23.09.2013թ.
2018 թվականի սեպտեմբերի 5-ի Վրաստանի օրգանական օրենք № 3377 – կայք, 21.09.2018թ.

Հոդված 14. Հանրաքվեի կազմակերպման ժամկետները
1. Հանրաքվեն անցկացվում է Վրաստանի Նախագահի հանրաքվեն կազմակերպելու մասին կայացված որոշումից ոչ շուտ, քան երկու և ոչ ուշ, քան վեց ամիս հետո։ 
2. (Հանվել է՝   06.09.2013թ., №1018):
2013 թվականի սեպտեմբերի 6-ի Վրաստանի օրգանական օրենք №1018 – կայք, 23.09.2013թ.

Հոդված 15. Հանրաքվեի անցկացման մասին պահանջի հետկանչը
Վրաստանի խորհրդարանը, Վրաստանի կառավարությունը, նախաձեռնող խումբն իրավազոր են հետ կանչել հանրաքվեի   կազմակերպման մասին իրենց պահանջը մինչև Վրաստանի Նախագահի կողմից հանրաքվեի նշանակման մասին որոշում կայացնելը։
2013 թվականի սեպտեմբերի 6-ի Վրաստանի օրգանական օրենք № 1018 – կայք, 23.09.2013թ.


Գլուխ III. Հանրաքվեի կազմակերպման կարգը
Հոդված 16. Հանրաքվեի հանձնաժողովները
1. Հանրաքվեի նախապատրաստումն ու անցկացումն ապահովում են.
ա) Հանրաքվեի կենտրոնական հանձնաժողովը,
բ) հանրաքվեի ընտրատարածքային հանձնաժողովները,  
գ) հանրաքվեի տեղամասային հանձնաժողովները։ 
2. Հանրաքվեի կենտրոնական հանձնաժողովի և հանրաքվեի ընտրատարածքային հանձնաժողովների պարտականությունները կատարում են համապատասխանաբար Վրաստանի կենտրոնական և ընտրատարածքային ընտրական հանձնաժողովները: Հանրաքվեի տեղամասային հանձնաժողովները ստեղծվում են «Վրաստանի ընտրական օրենսգիրք» Վրաստանի օրգանական օրենքի համաձայն՝ տեղամասային ընտրական հանձնաժողովների ստեղծման համար սահմանված կանոնների համաձայն։ Եթե ​​հանրաքվեի օրը համընկնում է ընդհանուր ընտրությունների օրվա հետ, ապա հանրաքվեի տեղամասային հանձնաժողովների գործառույթները վերապահվում են այդ ընտրությունների համար ստեղծված տեղամասային ընտրական հանձնաժողովներին:
3. Հանրաքվեի հանձնաժողովները դադարեցնում են աշխատանքը հանրաքվեի արդյունքների պաշտոնական հրապարակումից անմիջապես հետո։
2007 թվականի նոյեմբերի 22-ի Վրաստանի օրգանական օրենք № 5498 – ՎՕՏI, №39, 22.11.2007թ., հոդվ.369

Հոդված 17. Նախաձեռնող խմբի անդամների մասնակցությունը հանրաքվեի հանձնաժողովների աշխատանքներին
Եթե ​​հանրաքվեն նշանակվում է ընտրողների պահանջի հիման վրա, ապա նախաձեռնող խումբն իրավունք ունի դիտորդ նշանակել բոլոր հանձնաժողովներում  կամ որևէ օղակի ընտրական հանձնաժողովում։  

Հոդված 18. Քաղաքական կուսակցությունների և հասարակական միավորումների մասնակցությունը հանրաքվեի հանձնաժողովներին 
Օրենքով սահմանված կարգով գրանցված քաղաքական կուսակցությունը և հասարակական միավորումն իրավունք ունի դիտորդ նշանակել հանրաքվեի բոլոր հանձնաժողովներում կամ որևէ օղակի հանրաքվեի հանձնաժողովում։ 

Հոդված 19. Հանրաքվեի հանձնաժողովների լիազորությունը
1. Հանրաքվեի կենտրոնական հանձնաժողովը հանրաքվեից 40 օր առաջ զանգվածային լրատվության միջոցներով (մամուլ, հեռուստատեսություն, ռադիո) հրապարակում է այն հանրաքվեի ընտրատարածքային հանձնաժողովների ցանկը, որոնց հանձնարարվել է ղեկավարել համապատասխան տարածքներում հանրաքվեի նախապատրաստումն ու անցկացումը։
2. Հանրաքվեի նախապատրաստման և կազմակերպման ընթացքում Կենտրոնական ընտրական հանձնաժողովը.
ա) վերահսկում է սույն օրենքի ճշգրիտ և միաբնույթ կիրարկումը Վրաստանի ողջ տարածքում,
բ) ղեկավարում է հանրաքվեի նախապատրաստումն ու անցկացումը և համակարգում ընտրատարածքային ընտրական հանձնաժողովների գործունեությունը,
գ) հանրաքվեի կազմակերպման համար պետության կողմից հատկացված միջոցները բաշխում է հանձնաժողովների միջև, վերահսկում ընտրատարածքային հանձնաժողովների նյութատեխնիկական ապահովումը, 
դ) որոշում է հանրաքվեի նախապատրաստման և անցկացման համար անհրաժեշտ փաստաթղթերի ձևն ու պահպանման կարգը,  
ե) լսում է պետական, հասարակական և քաղաքական կազմակերպություններից տեղեկություններ հանրաքվեի նախապատրաստման և անցկացման հետ կապված հարցերի վերաբերյալ,
զ) որոշում է հանրաքվեի արդյունքները Վրաստանի ողջ տարածքում, հրապարակում հանրաքվեի վերջնական արդյունքները,
է)  քննարկում է հանրաքվեի հանձնաժողովների որոշումների և գործողությունների վերաբերյալ բողոքները, վերջնական որոշումներ կայացնում դրանց վերաբերյալ։ 
3. Ընտրատարածքային ընտրական հանձնաժողովը.
ա) վերահսկում է համապատասխան տարածքում սույն օրենքի ճշգրիտ և միատեսակ կիրարկումը,
բ) համակարգում է հանրաքվեի տեղամասային հանձնաժողովների աշխատանքները,
գ) նպաստում է  հանրաքվեի հարցի քննարկմանը ընտրատարածքային ընտրական հանձնաժողովի գործողության տարածքում,
դ) լսում է մունիցիպալիտետի համապատասխան մարմինների, ձեռնարկությունների, հիմնարկների, կազմակերպությունների ղեկավարների տեղեկությունները հանրաքվեի նախապատրաստման և անցկացման հետ կապված հարցերի վերաբերյալ,
ե) ընտրատարածքային հանրաքվեի հանձնաժողովներին ժամանակին տրամադրում է հանրաքվեի քվեաթերթիկները,
զ) որոշում է ընտրատարածքային ընտրական հանձնաժողովի գործողության տարածքում հանրաքվեի արդյունքները,
է) քննարկում է հանրաքվեի տեղամասային հանձնաժողովների որոշումների հետ կապված հարցեր և ընդունում համապատասխան որոշումներ։
4. Հանրաքվեի տեղամասային հանձնաժողովը.
ա) քաղաքացիներին ծանոթացնում է քվեարկության մասնակիցների ցուցակները, քննարկում ցուցակներում առկա անճշտությունների մասին դիմումները և որոշում դրանցում համապատասխան փոփոխություններ կատարելու հարցը, 
բ) (հանվել է), 
գ) (հանվել է),
դ) ապահովում է քվեարկության համար անհրաժեշտ շենքի, տուփերի, սենյակների նախապատրաստումը,
ե) հանրաքվեի օրը կազմակերպում է քվեարկությունը,
զ) ամփոփում է հանրաքվեի տեղամասում քվեարկության արդյունքները,
է)  քննարկում է հանրաքվեի նախապատրաստման և քվեարկության կազմակերպման վերաբերյալ դիմումներն ու բողոքները։ Դրանց հետ կապված որոշումներ է կայացնում։  

2020 թվականի հուլիսի 15-ի Վրաստանի օրգանական օրենք № 6864 – կայք, 28.07.2020թ.

Հոդված 20. Հանրաքվե կազմակերպող հանրաքվեի ընտրատեղամասերը
1. Ընտրատարածքային ընտրական հանձնաժողովները հանրաքվեի անցկացումից մեկ ամիս առաջ տեղական մամուլում հրապարակում են համապատասխան տարածքում ստեղծված հանրաքվեի ընտրատեղամասերի ցուցակը՝ նշելով հանրաքվեի հանձնաժողովների սահմանները, տեղամասային հանրաքվեի հանձնաժողովի գտնվելու և քվեարկության վայրերը։ 
2. Ընտրատարածքային ընտրական հանձնաժողովները, անհրաժեշտության դեպքում, փոխում են սահմանները հանրաքվեի տեղամասերի միջև կամ ստեղծում են նոր տեղամասեր  և հանրաքվեի տեղամասային հանձնաժողովներ:

Հոդված 21. Հանրաքվեի մասնակիցների ցուցակները
1. Հանրաքվեի կազմակերպման համար օգտագործվում է «Վրաստանի ընտրական օրենսգիրք» Վրաստանի օրգանական օրենքի պահանջներին համապատասխան ստեղծված ընտրողների միասնական ցուցակը։
2. Համապատասխան ընտրական հանձնաժողովներն ապահովում են քաղաքացիների ցուցակներում համապատասխան փոփոխությունների կատարումը։
3. Տեղամասային ընտրական հանձնաժողովները քաղաքացիների ցուցակները հանրային ծանոթացման   են ներկայացնում հանրաքվեի անցկացումից 10 օր առաջ։ 

Հոդված 22. Հանրաքվեի քվեաթերթիկը
1. Հանրաքվեի քվեաթերթիկում պետք է նշված լինի քաղաքացիներին ուղղված հարցադրումը՝ կապված հանրաքվեում բարձրացված հարցի հետ, և այս հարցին պատասխանելու հնարավոր տարբերակները՝ «Այո» _ «Ոչ»։
2. Կենտրոնական ընտրական հանձնաժողովը որոշում է հանրաքվեի քվեաթերթիկների ձևը, ապահովում դրանց անհրաժեշտ քանակի պատրաստում և հանրաքվեի քվեաթերթիկները քվեարկությունից ոչ ուշ, քան 2 օր առաջ հանձնում է ընտրատարածքային ընտրական հանձնաժողովին: Իր հերթին, ընտրատարածքային ընտրական հանձնաժողովը քվեաթերթիկները տեղամասային ընտրական հանձնաժողովներին է փոխանցում քվեարկության մեկնարկից ոչ ուշ, քան 12 ժամ առաջ։
3. Համապատասխան հանձնաժողովներին քվեաթերթիկների փոխանցման մասին   հանձնման-ընդունման  ակտը կազմվում 2 օրինակով՝ ընտրական օրենսդրությամբ սահմանված կարգով։ 
4. Անհրաժեշտության դեպքում հանրաքվեի քվեաթերթիկը և արձանագրությունները տպվում են նաև տեղի բնակչությանը հասկանալի այլ լեզվով:

Հոդված 23. Քվեարկության կազմակերպումը
1. Հանրաքվեի օրը քվեարկությունը տեղի է ունենում ժամը 08:00-ից մինչև 20:00-ն:
2. Քվեարկությունը կազմակերպվում է հատուկ նշանակված շենքում, որտեղ կազմակերպված են բավարար թվով քվեախցիկներ կամ սենյակներ գաղտնի քվեարկության համար: Սահմանվում է քվեաթերթիկի տրամադրման տեղը, տեղադրվում է քվեատուփը  և տեսանելի տեղում փակցվում է հանրաքվեի դրված հարցերի տեքստը։
3. Յուրաքանչյուր ընտրող քվեարկում է անձամբ։ Հանրաքվեի քվեաթերթիկները տեղամասային ընտրական հանձնաժողովի կողմից տրամադրվում են ընտրողների ցուցակի հիման վրա՝ Վրաստանի քաղաքացու անձը հաստատող փաստաթուղթ (Վրաստանի քաղաքացու անձնագիր) ներկայացնելու դեպքում։ Ընտրողը հանրաքվեի քվեաթերթիկի ստացումը հաստատում է ցուցակում ստորագրելով։
4. Այն դեպքում, երբ ընտրողը չի կարող գնալ քվեարկության կազմակերպման վայր, նրա պահանջով տեղամասային ընտրական հանձնաժողովը հանձնարարում է իր անդամներից առնվազն երկուսին կազմակերպել քվեարկություն  ընտրողի գտնվելու վայրում՝  ցուցակի հավելվածի հիման վրա, որի համար օգտագործվում է  մեկ շրջիկ (տեղափոխվող) քվեատուփ։
5. Քվեարկության պատշաճ կազմակերպման համար պատասխանատու են տեղամասային ընտրական հանձնաժողովները:
2007 թվականի նոյեմբերի 22-ի Վրաստանի օրգանական օրենք № 5498 – ՎՕՏI,  №39, 22.11.2007թ., հոդվ.369

Հոդված 24. Քվեարկությունը
1. Հանրաքվեի քվեաթերթիկները ընտրողները լրացնում են գաղտնի քվեարկության խցիկում կամ սենյակում: Հանրաքվեի մասնակիցը շրջագծում է քվեաթերթիկում նշված պատասխանի այն տարբերակը, որին աջակցում է։
2. Երբ ընտրողը լրացնում է քվեաթերթիկը, քվեախցիկում կամ սենյակում այլ անձի ներկա գտնվելն արգելվում է: Ընտրողը, ով հնարավորություն չունի ինքնուրույն լրացնելու քվեաթերթիկը, կարող է քվեախցիկ կամ սենյակ հրավիրել այլ ընտրողի, բացառությամբ ընտրական հանձնաժողովի անդամի։
3. Ընտրողը լրացված քվեաթերթիկը անձամբ է զետեղում քվեատուփի մեջ:

Հոդված 25. Քվեարկության արդյունքների հաշվելը ընտրատեղամասում
1. Քվեարկության արդյունքներն ըստ ընտրատեղամասերի հաշվում է տեղամասային ընտրական հանձնաժողովը: Քվեարկության ավարտը հայտարարելուց հետո տեղամասային ընտրական հանձնաժողովները հաշվում են չօգտագործված քվեաթերթիկները։
2. Տեղամասային ընտրական հանձնաժողովը ընտրողների միասնական և հատուկ ցուցակների հիման վրա որոշում է ընտրողների ընդհանուր թիվը, իսկ ըստ ընտրողների ցուցակներում ստորագրությունների թվի՝  քվեարկությանը մասնակցող ընտրողների ընդհանուր թիվը։ 
3. Այս քանակությունները որոշելուց հետո բացվում են քվեատուփերը։ Քվեաթերթիկները հաշվվում են «Վրաստանի ընտրական օրենսգիրք» Վրաստանի օրգանական օրենքի համաձայն։
4. Տեղամասային ընտրական հանձնաժողովը քվեատուփերում առկա քվեաթերթիկների հիման վրա որոշում է.
ա) այն ընտրողների թիվը, որոնք քվեարկել են  հանրաքվեի դրված հարցի դրական լուծմանը, 
բ) այն ընտրողների թիվը, որոնք դեմ են քվեարկել, 
գ) անվավեր ճանաչված քվեաթերթիկների թիվը:
5. Անվավեր են ճանաչվում չպարզված նմուշի քվեաթերթիկները, ինչպես նաև այն քվեաթերթիկները, որոնցում շրջագծված են պատասխանի երկու տարբերակն էլ կամ դրանցից ոչ մեկը շրջագծված չէ։ Հանրաքվեի քվեաթերթիկի իսկությանը  կասկածելու դեպքում հարցը քվեարկությամբ որոշում է տեղամասային ընտրական հանձնաժողովը։ 
6. Տեղամասային ընտրական հանձնաժողովը ձայների հաշվարկի արդյունքները անհապաղ քննարկում է իր նիստում և կազմում արձանագրություն: Արձանագրության մեջ նշվում է.
ա) ընտրատարածքի համարը և անվանումը, հանրաքվեի ընտրատեղամասի համարը,
բ) հանրաքվեի անվանումը,
գ) տեղամասային հանրաքվեի հանձնաժողովի կնիքի և գրանցում իրականացնողների  կնիքների համարները,
դ) միասնական ցուցակում ընտրողների թիվը,
ե) հատուկ ցուցակում ընտրողների թիվը,
զ) ընտրողների ընդհանուր թիվը (միասնական և հատուկ ցուցակներում ընտրողների ընդհանուր թվի գումարը),
է) հանրաքվեին մասնակցած ընտրողների ընդհանուր թիվը (ըստ ցուցակներում առկա ստորագրությունների),
ը) հանրաքվեի ստացված քվեաթերթիկների թիվը,
թ) հանրաքվեի չօգտագործված քվեաթերթիկների թիվը,
ժ) հանրաքվեի վնասված քվեաթերթիկների թիվը,
ժա) հանրաքվեի անվավեր ճանաչված քվեաթերթիկների թիվը,
ժգ) հանրաքվեի դրված հարցի դրական լուծմանը կողմ քվեարկած ընտրողների թիվը,
ժդ) այն ընտրողների թիվը, որոնք դեմ են քվեարկել, 
ժդ) արձանագրության կազմման ժամը  և ամիս, ամսաթիվ, տարեթիվը, 
ժզ) արձանագրության այն տվյալները, որոնց հետ հանձնաժողովի անդամը համաձայն չէ (հանձնաժողովի անդամը այս գրառումը կատարում է «այլ կարծիք» սյունակում և ստորագրում է այն),
ժզ) արձանագրության գրանցման համարը, գրանցման ամսաթիվը և ժամը (նշվում է արձանագրությունը տրամադրելիս)։
7. Արձանագրությունն ստորագրում են տեղամասային ընտրական հանձնաժողովի նախագահը, նախագահի տեղակալը, քարտուղարը և անդամները: Արձանագրությունը և հաշվված քվեաթերթիկները ընտրական օրենսդրությամբ սահմանված կարգով ուղարկվում են համապատասխան ընտրատարածքային ընտրական հանձնաժողով:
2007 թվականի նոյեմբերի 22-ի Վրաստանի օրգանական օրենք №5498 – ՎՕՏI, №39, 22.11.2007թ., հոդվ.369

Հոդված 26. Հանրաքվեի արդյունքներն ըստ ընտրատարածքների որոշելը
1. Ընտրատարածքային ընտրական հանձնաժողովներն իրենց նիստերում հանրաքվեի արդյունքները որոշում են տեղամասային ընտրական հանձնաժողովներից ստացված արձանագրությունների հիման վրա, որոնց մասին ընտրատարածքային ընտրական հանձնաժողովները կազմում են արձանագրություն: Արձանագրության մեջ նշվում է.
ա) ընտրատարածքի համարը և անվանումը,
բ) հանրաքվեի անվանումը,
գ) հանրաքվեի ամսաթիվը,
դ) ընտրողների ընդհանուր թիվը ընտրատարածքում, 
ե) ընտրատարածքում հանրաքվեին մասնակցած ընտրողների ընդհանուր թիվը,
զ) ստացված հանրաքվեի քվեաթերթիկների թիվը,
է) հանրաքվեի չօգտագործված քվեաթերթիկների թիվը,
ը) հանրաքվեի վնասված քվեաթերթիկների թիվը,
թ) հանրաքվեի անվավեր ճանաչված քվեաթերթիկների թիվը,
ժ) այն ընտրողների թիվը, որոնք քվեարկել են հանրաքվեի դրված հարցի դրական լուծմանը,   
ժա) այն ընտրողների թիվը, որոնք դեմ են քվեարկել, 
ժգ) արձանագրության կազմման ժամը և ամիս, ամսաթիվ, տարեթիվը,
ժդ) արձանագրության այն տվյալները, որոնց հետ հանձնաժողովի անդամը համաձայն չէ (հանձնաժողովի անդամը այս գրառումը կատարում է «այլ կարծիք» սյունակում և ստորագրում է այն),
ժդ) արձանագրության գրանցման համարը և գրանցման ամիս, ամսաթիվ, տարեթիվը (նշվում է արձանագրությունը տրամադրելիս)։
11. Արձանագրությունն ստորագրում են ընտրատարածքային ընտրական հանձնաժողովի նախագահը, նախագահի տեղակալը, քարտուղարը և անդամները:
12. Արձանագրությունն ընտրական օրենսդրությամբ սահմանված կարգով ուղարկվում է Կենտրոնական ընտրական հանձնաժողով:
2. Ըստ ընտրական տեղամասերի տրված հանրաքվեի քվեաթերթիկները պահվում են ընտրատարածքային ընտրական հանձնաժողովներում մինչև հանրաքվեի արդյունքների պաշտոնական հրապարակումը:
3. Ընտրատարածքային ընտրական հանձնաժողովը քննարկում է ընտրատարածքային տեղամասում սույն օրենքի կոպիտ խախտման դեպքերը և հանրաքվեի արդյունքներն անվավեր ճանաչելու վերաբերյալ իր կարծիքները անհապաղ  ներկայացնում է Կենտրոնական ընտրական հանձնաժողով։ Սույն օրենքի խախտման վերաբերյալ բողոքը ընտրատարածքային ընտրական հանձնաժողով կարող է ներկայացվել ոչ ուշ, քան հանրաքվեի անցկացման հաջորդ օրը։ Ընտրատարածքային հանձնաժողովն այն պետք է քննարկի հենց  երկրորդ օրը և իր կարծիքը ներկայացնի Կենտրոնական ընտրական հանձնաժողով ոչ ուշ,  քան հաջորդ օրը։
2007 թվականի նոյեմբերի 22-ի Վրաստանի օրգանական օրենք №5498 – ՎՕՏI,  №39, 22.11.2007թ., հոդվ.369

Հոդված 27. Հանրաքվեի արդյունքների ամփոփումը
1. Կենտրոնական ընտրական հանձնաժողովն իր նիստում ընտրատարածքային ընտրական հանձնաժողովներից ստացված արձանագրությունների հիման վրա որոշում է հանրաքվեի արդյունքները:
2. Կենտրոնական ընտրական հանձնաժողովն իրավունք ունի անվավեր ճանաչել հանրաքվեի արդյունքներն այն տեղամասերում, որտեղ տեղի են ունեցել սույն օրենքի կոպիտ խախտումներ: Կենտրոնական ընտրական հանձնաժողովն այս հարցը պետք է քննարկի հանրաքվեի  անցկացումից  հետո ոչ ուշ, քան 5 օրվա մեջ։ Հանրաքվեի այս տեղամասերից ստացված տեղեկությունները հանրաքվեի արդյունքներն ամփոփելիս  հաշվի չեն առնվի։
3. Կենտրոնական ընտրական հանձնաժողովի նիստում կազմվում է արձանագրություն: Արձանագրության մեջ նշվում է.
ա) ընտրողների ընդհանուր թիվը,
բ) հանրաքվեին մասնակցած ընտրողների թիվը,
գ) հանրաքվեի անվավեր ճանաչված քվեաթերթիկների թիվը,
դ) այն ընտրողների թիվը, որոնք քվեարկել են հանրաքվեի դրված հարցի դրական լուծմանը,  
ե) այն ընտրողների թիվը, որոնք դեմ են քվեարկել,  
զ) արձանագրության կազմման ժամանակը և ամիս, ամսաթիվ, տարեթիվը,
31. Արձանագրությունն ստորագրում են Կենտրոնական ընտրական հանձնաժողովի նախագահը, նախագահի տեղակալը, քարտուղարը և անդամները: Արձանագրությունն անմիջապես ուղարկվում է Վրաստանի նախագահին։
4. Կենտրոնական ընտրական հանձնաժողովը արձանագրությունը կազմելուց հետո եռօրյա ժամկետում զանգվածային լրատվության միջոցներով (մամուլ, հեռուստատեսություն, ռադիո) հրապարակում է հանրաքվեի արդյունքները:
5. Հանրաքվեի ներկայացված հարցը կհամարվի ընդունված, եթե դրա դրական լուծմանը կողմ է քվեարկել քվեարկության մասնակիցների կեսից ավելին։
6. (Հանվել է)։
7. Եթե պարզվի, որ հանրաքվեի վերջնական արդյունքների վրա կարող էին իրենց ազդեցությունն ունենալ այն ընտրատարածքի ընտրողները, որտեղ ընտրատարածքային և Կենտրոնական ընտրական հանձնաժողովներն անվավեր են ճանաչել հանրաքվեի արդյունքները, Կենտրոնական ընտրական հանձնաժողովն իրավազոր է  2 շաբաթվա ընթացքում համապատասխան հանձնաժողովներին հանձնարարել կազմակերպել կրկնական քվեարկություն։
2007 թվականի նոյեմբերի 22-ի Վրաստանի №5498 օրգանական օրենք – ՎՕՏI, №39, 22.11.2007թ., հոդվ.369

Հոդված 28. Հանրաքվեի որոշման ուժի մեջ մտնելը
1. Հանրաքվեի նշանակումից մինչև հանրաքվեի արդյունքների հրապարակումը չի թույլատրվում հանրաքվեի հարցով որոշում կայացնել։
2. Հանրաքվեի արդյունքում ընդունված որոշումն ուժի մեջ է մտնում նրա հրապարակման օրվանից, ունի իրավաբանական ուժ և վերջնական է։ Հանրաքվեի արդյունքներն ունեն ուղղակի գործողության ուժ։
3. Վրաստանի օրենսդիր և գործադիր իշխանությունները պարտավոր են, հանրաքվեի արդյունքներից ելնելով, մեկամսյա ժամկետում համապատասխանության մեջ բերել Վրաստանի օրենսդրությունը և այլ ակտեր:
4. Հանրաքվեի արդյունքում ընդունված որոշումը կարող է փոփոխվել կամ չեղարկվել միայն հանրաքվեով։
5. Հանրաքվեի արդյունքներն  անվավեր ճանաչելու իրավունք ունի  Վրաստանի Սահմանադրական դատարանը  օրենքով սահմանված կարգով։
 Հոդված 281. Հանրաքվեի սահմանադրականության հետ կապված վեճի քննարկումը
Հանրաքվեն կարգավորող նորմի և այդ նորմի հիման վրա անցկացվելիք կամ անցկացված հանրաքվեի սահմանադրականության հետ կապված վեճը Վրաստանի Նախագահի,  Վրաստանի խորհրդարանի անդամների  ոչ պակաս կամ մեկ հինգերորդի  կամ Վրաստանի հանրային պաշտպանի դիմումի հիման վրա, օրգանական օրենքով սահմանված կարգով քննում  է Վրաստանի  Սահմանադրական դատարանը։ 
2018 թվականի հուլիսի 21-ի Վրաստանի օրգանական օրենք № 3267 – կայք, 13.08.2018թ.

Հոդված 29. Պատասխանատվություն «Հանրաքվեի մասին» օրենքի խախտման համար
Հանրաքվեի մասին Վրաստանի օրենքի խախտման համար պատասխանատվությունը սահմանվում է Վրաստանի գործող օրենսդրությամբ։

Հոդված 30. Մինչև 2015 թվականի ապրիլի 1-ը դատարանի կողմից անգործունակ ճանաչված անձանց հետ կապված իրավական կարգավորումը անցումային ժամանակահատվածում 
Հանրաքվեին և պլեբիսցիտին մասնակցելու իրավունք չունի դատարանի կողմից մինչև 2015 թվականի ապրիլի 1-ը անգործունակ ճանաչված և հոսպիտալացված անձը։
2015  թվականի մարտի 20-ի  Վրաստանի օրգանական օրենք № 3403 – կայք, 31.03.2015թ.

Հոդված 31. Սույն օրենքի 3-րդ հոդվածի 11 կետի և 4-րդ հոդվածի 11 կետի գործողության ժամկետը 
[bookmark: _GoBack]Սույն օրենքի 3-րդ հոդվածի 11 կետը և 4-րդ հոդվածի 11 կետը գործում են «Վրաստանի Սահմանադրության մեջ փոփոխություններ կատարելու մասին» Վրաստանի 2017 թվականի հոկտեմբերի 13-ի №1324 սահմանադրական օրենքն ուժի մեջ մտնելուց հետո 12 տարվա ընթացքում։ 
2018 թվականի սեպտեմբերի 5-ի Վրաստանի օրգանական օրենք №3386 – կայք, 24.09.2018թ.

Վրաստանի նախագահ

